
Grundin fyri at § 1 stk. 2 nr. 19 hevur júst hasa orðingina er, at málsøkið "Tey frá fólkakirkjuni víkjandi trúarsamfeløg, halgidagslóggávan." stendur óyvirtikið á heimastýrislógini lista B nr. 1 seinasta reglubrot og at hetta málsøkið verður ført óyvirtikið yvir í ræðislógaruppskotið § 1 stk. 2 sum enn ikki yvirtikið. Endamálið við stk. 2 er bara at staðfesta støðuna sum hon er og ikki at skapa nýggjan rættarstand.

Um spurningin um hvørt ráð fyrisitir halgidagslóggávuna er at siga at hetta er ásett í fráboðan nr. 12 frá 1. apríl 2004 um býti av málsøkjum landsstýrisins millum landsstýrismenninar. Har eru onnur trúarsamfeløg og halgidagslóggávan als ikki nevnd fyrisitingarliga tí at eingin føroysk fyrisiting er av henni tí henni taka danir sær av. Einasta føri føringar koma inn í myndina er um ríkislógartilmæli verður lagt fyri tingið um málið. Eftir fráboðan løgmans er ógreitt um slík mál skulu viðgerast av innlendismálaráðnum ella mentamálaráðnum. Helst er rætta staðið mentamálaráðið tí at essensurin í lógini er at taka atlit at halgiviðurskiftum sum fyri ein stóran part eru knýtt at fólkakirkjuni heldur enn at taka atlit at handils-, lóga- og øðrum viðurskiftum.

Sjúrður Rasmussen, ráðgevi.

